
Аннотация 
Мақолада миллий иқтисодиётнинг барқарор ривожланишида фермер хўжаликларнинг ўрни ва аҳамияти ёри-

тилган. Шунингдек, замонавий шароитларда кўп тармоқли фермер хўжаликларини ташкил этиш ва ривожланти-
риш масалалари ўрганилган.

В статье освещается роль и значение фермерских хозяйств в устойчивом развитии народного хозяйства. Также 
были изучены вопросы организации и развития многоотраслевых фермерских хозяйств в современных условиях.

The article highlights the role and importance of farms in the sustainable development of the national economy. Also, the 
issues of organization and development of diversified farms in modern conditions were studied.

Мавлуда ТАИРОВА,
и.ф.н., доцент

Ботир ОБИДОВ,
магистрант.

Бухоро давлат университети

Замонавий шароитларда фермер хўжаликларини 
ривожлантириш масалалари

Вопросы развития фермерских хозяйств в современных 
условиях 

Issues of development of farms in modern conditions 

УЎТ:332

Калит сўзлар: қишлоқ хўжалиги, агросаноат, фермер хўжалик, кўп тармоқли фермер хўжалиги, 
ишлаб чиқариш, инфратузилма.

Бугунги замонавий шароитларда дунё 
хўжалигининг иқтисодий ривожланишида ўзига 
хос ўринга эга бўлган жараён янги иқтисодий 
тушунчаларнинг кириб келиши, иқтисодиётда 
янги юқори технологик информацион маҳсулотлар 
ишлаб чиқариш, илмталаб маҳсулотлар ишлаб 
чиқарилиши таъсирида иқтисодиёт тармоқлари 
шаклланмоқда. 

Кейинги йилларда мамлакатимиз қишлоқ 
хўжалигини ислоҳ қилиш, хусусан, соҳада давлат 
бошқаруви тизимини такомиллаштириш, бозор 
муносабатларини кенг жорий қилиш, қишлоқ 
хўжалиги маҳсулотларини етиштирувчи, қайта 
ишловчи ва сотувчи субъектлар ўртасидаги 
муносабатларнинг ҳуқуқий асосини мустаҳкамлаш, 
соҳага инвестицияларни жалб қилиш, ресурс 
тежамкор технологияларни жорий этиш 
ҳамда қишлоқ хўжалиги маҳсулотлари ишлаб 
чиқарувчиларни замонавий техникалар билан 

таъминлаш борасида муайян ишлар амалга 
оширилмоқда.

Амалга оширилган ислоҳотларнинг дастлабки 
босқичида фермер ва деҳқон хўжаликлари 
фаолиятини ташкил этиш, қишлоқ хўжалиги 
маҳсулотларини етиштиришда уларни етакчи 
кучга айлантириш бўйича мустаҳкам ҳуқуқий 
асос ҳамда зарур шарт-шароитлар яратилди. 
Хусусан, фермерликни ривожлантириш, фермер 
хўжаликларининг иқтисодий ва молиявий 
мустақиллиги учун мустаҳкам ҳуқуқий асослар ва 
кафолатларни яратиб берувчи Ер кодекси, “Фермер 
хўжалиги тўғрисида”ги Қонун ҳамда бошқа 
меъёрий-ҳуқуқий ҳужжатлар қабул қилинди.

Фермер хўжалиги фаолиятининг 
самарадорлигини ошириш, озиқ-овқат 
хавфсизлигини таъминлаш, аҳолига сифатли тайёр 
озиқ-овқат маҳсулотларини етказиб бериш ва узоқ 
ҳудудларда тадбиркорликни риовожлантиришга 

алоҳида эътибор қаратилгани баробарида айни 
вақтда фаолият кўрсатиб келаётган фермер 
хўжаликлари босқичма-босқич кўп тармоқли 
фермер хўжаликларига айлантирилмоқда.

Ўзбекистон Республикаси Президентининг 2017 
йил 7 февралдаги “Ўзбекистон Республикасини 
янада ривожлантириш бўйича Ҳаракатлар 
стратегияси тўғрисида”ги фармони билан 
тасдиқланган 2017-2021 йилларда Ўзбекистон 
Республикасини ривожлантиришнинг 
бешта устувор йўналиши бўйича Ҳаракатлар 
стратегиясида  фермер хўжаликлари, энг аввало, 
қишлоқ хўжалиги маҳсулотларини ишлаб чиқариш 
билан бир қаторда, қайта ишлаш, тайёрлаш, сақлаш, 
сотиш, қурилиш ишлари ва хизматлар кўрсатиш 
билан шуғулланаётган кўп тармоқли фермер 
хўжаликларини рағбатлантириш ва ривожлантириш 
учун қулай шарт-шароитлар яратиш ҳамда бошқа 
долзарб вазифалар белгиланган [1].

Шунингдек, Ўзбекистон Республикаси 
Президентининг 2019 йил 23 октябрдаги 
“Ўзбекистон Республикаси қишлоқ хўжалигини 
ривожлантиришнинг 2020-2030 йилларга 
мўлжалланган стратегиясини тасдиқлаш 
тўғрисида”ги фармонида фермер хўжаликларида 
меҳнат унумдорлигини ошириш, маҳсулот 
сифатини яхшилаш, юқори қўшилган қиймат 
яратишга қаратилган тармоқ дастурларини ишлаб 
чиқиш орқали давлат харажатлари самарадорлигини 
ошириш ва босқичма-босқич қайта тақсимлаш каби 
муҳим вазифалар белгиланган [2].

Кўп тармоқли ишлаб чиқаришни ташкил 
этишдаги муҳим шартлардан бири бу – ҳар қандай 
фермер хўжалиги ўз даромадини ошириш мақсадида 
ўз хоҳишига кўра ихтиёрий равишда қўшимча 
тармоқларни ташкил этган ҳолда кўп тармоқли 
фермер хўжалигига айланиши мумкинлигидир.

Кўп тармоқли фермер хўжалиги – қишлоқ 
хўжалиги маҳсулотларини етиштириш билан 
боғлиқ бўлган фаолияти билан биргаликда қишлоқ 
хўжалиги маҳсулотларини қайта ишлаш, сақлаш ва 
сотиш, саноат ишлаб чиқариши, ишлар бажариш, 
хизматлар кўрсатиш ва қонун ҳужжатларида 
тақиқланмаган бошқа фаолият билан шуғулланувчи 
фермер хўжалигидир.

Кўп тармоқли фермер хўжалиги – фермер 
хўжалиги ташкил этилиши пайтида ер 
участкаларини узоқ муддатли ижарага олиш 

шартномасида белгиланган асосий ихтисослашув 
йўналишидан бошқа соҳаларда ишлаб чиқаришни 
(моддий ва номоддий ишлаб чиқариш) ташкил 
этиб, маҳсулот ишлаб чиқаришни йўлга қўйган 
фермер хўжаликлари ҳисобланади [3].

Фермер хўжаликлари фаолиятида қўшимча тар-
моқларни ташкил этиш ва  кўп тармоқли ишлаб чиқа-
ришни йўлга қўйишнинг  асосий йўналишлари қуй-
идаги 1-чизмада кўрсатилган. 

1-чизма. Фермер хўжаликлари  
фаолиятида қўшимча тармоқларни  

ташкил этиш ва  кўп тармоқли ишлаб  
чиқаришнинг йўлга қўйишнинг   

асосий йўналишлари1.
Илмий жиҳатдан фермер хўжаликларида кўп 

тармоқли фаолиятни йўналишларини таснифлаш 
муҳим назарий аҳамиятга эгадир. Чунки, 
биринчидан, ижтимоий такрор ишлаб чиқариш 
тизимида таъминот ва хизмат кўрсатиш соҳаларини 
таркибларга ажратиш асосида кўп тармоқли фермер 
хўжаликларида қўшимча фаолиятнинг алоҳида 
бўғинлари ва уларни иқтисодиётдаги ўрнини 
белгилаш имконияти яратилади, иккинчидан, 
иқтисодиётнинг тармоқлараро алоқаларини 
белгилайди ва шу асосда асосий ишлаб чиқариш 
йўналиши ва унга турдош бўлган соҳаларни 
ривожлантиришнинг самарали йўналиши 
аниқланади [4].  

Бугунги кунда мамлакатимиз минтақаларининг 
табиий иқлим шароити, узоқ вақтдан буён 
шаклланган айрим тарихий анъаналар ва 

1 Илмий адабиётлардаги маълумотлар умумлаштирилди

бошқа омиллардан келиб чиққан ҳолда фермер 
хўжаликлари турли йўналишдаги қўшимча хўжалик 
фаолияти билан шуғулланишмоқда.

Шу ўринда таъкидлаш жоизки, кўп тармоқли 
фермер хўжаликлари бугун пайдо бўлмаган, у узоқ 
тарихга эга эканлиги билан ҳам муҳим аҳамият 
касб этади. Кўп тармоқли ишлаб чиқаришни таш-
кил этишдаги энг муҳим жиҳатлардан бири, бу 
– ҳар қандай фермер хўжалиги ўз даромадини 
(соф фойда) ошириш мақсадида ўз хоҳишига кўра 
ихтиёрий равишда қўшимча тармоқларни ташкил 
этган ҳолда кўп тармоқли фермер хўжалигига 
айланиши мумкин. Бу эса фермернинг фаолияти 

тўлиқ ихтиёрий ва фермер хўжалигининг хусусий 
манфаатларига мос тарзда амалга оширилади. 

Хулоса ўрнида таъкидлаш жоизки, қўшимча 
тармоқлар фаолиятини йўлга қўйиш асосида фермер 
хўжаликлари қишлоқ хўжалиги маҳсулотларини  
ортиқча исрофгарчиликларга йўл қўймасдан 
қайта ишлаш, рақобатбардош тайёр маҳсулотлар 
ишлаб чиқариб, уларни ички ва ташқи бозорларга 
чиқариш ҳамда аҳоли самарали бандлигини 
таъминлаш мақсадида янги иш ўринлари яратиш ва 
бу орқали қишлоқ аҳолисининг турмуш даражаси 
ва фаровонлигини яхшилашга ҳисса қўшади.

